
Otvorena moderna farma krava u Trnopolju

Presijecanjem vrpce, svečano je 27. novembra 2014. godine otvoren uzgojno-selekcijski centar NRF – „Arifagić 
Investment“ za norveško crveno goveče u Trnopolju. Nakon ceremonije otvaranja, prisutni su imali priliku obići 
prostorije najmodernijeg i jedinog centra ovakve vrste na zapadnom Balkanu i jugoistočnoj Europi. Najveći centar 
ovakve vrste u svijetu otvoren je zahvaljujući kreditnoj liniji Ziraat Bank BH iz aprila 2012. godine u iznosu od 100 
miliona KM, koji je obezbijeđen sa primarnim ciljem jačanja bh. ekonomije, podrške održivom povratku i otvaranju novih 
radnih mjesta.

Direktor kompanije Jusuf Arifagić, uspješni biznismen u Norveškoj, a rođeni Kozarčanin, u obraćanju prisutnima, 
zahvalio se svima koji su imali učešća u realizaciji projekta.

“Moj motiv za ovaj projekat bio je da u svom mjestu gdje sam rođen, napravim nešto moderno i proevropsko, da 
ljudima u ovoj zemlji donesem mogućnost da dobiju posao. Također, želio sam pokazati da smo mi ipak, narodi koji 
mogu živjeti i raditi zajedno, u čemu mislim da sam uspio. Obični čovjek iz BiH može postati uspješan u inostranstvu, a 
nažalost, kad se vrati u svoju zemlju, stvari mogu postati malo teže. Ipak, mislim da čovjek treba ići preko rijeke i graditi 
mostove“, rekao je Arifagić. Norveška ambasadorica u BiH Anne Lilloe Vibeke je izrazila zadovoljstvo zbog otvaranja 
centra, te naglasila koliko je poljoprivreda važna za zemlje zapadnog Balkana.

“Ekonomski razvoj i otvaranje radnih mjesta od vitalnog je značaja za napredak BiH. Poljoprivreda ima veliku ulogu u 
ekonomskoj i socijalnoj sferi za zemlje zapadnog Balkana, posebno zbog svog značaja bruto nacionalnom dohotku. Ova 
farma trenutno zapošljava 30 osoba, a u budućnosti bit će ih i više. Na farmi trenuno ima 500 krava, a u februaru ove 
godine počela je proizvodnja mlijeka. Ovo su temelji moderne poljoprivredne proizvodnje“, izjavila je Vibeke.
Predstavnik FIPA-e je također prisustvovao ceremoniji otvaranja.

Posjeta kompaniji Socksmaker3  
doo Tešanj  »

Članovi Suradničke mreže za postinvesticionu podršku stranim investitorima u BiH Nina Pobrić, šef Odsjeka za promociju FIPA-e 
i Ismar Alagic, Direktor Agencije za razvoj Općine Tešanj, posjetili su kompaniju Socksmaker3 d.o.o. Tešanj 10. februara 2015. 
godine  i razgovarali sa direktorom Fabiom Nobisom i zamjenikom direktora Safetom Mešićem.

Italijanska kompanija Socksmaker 3, prvi proizvođač čarapa u BiH, uz investiciju od oko milion eura odlučila je napustiti Kinu i 
investirati u Bosnu i Hercegovinu. Trenutno zapošljava 100 radnika. Kompanija Socksmaker3 je najavila da u naredne dvije godine 
namjerava uložiti dodatni milion eura i zaposliti novih 60 radnika.

Kompanija trenutno proizvodi 18 000 pari čarapa dnevno, a cilj im je proizvoditi 36 000 pari dnevno. 

Direktor kompanije gdin Fabio Nobis je iskazao zadovoljstvo kavalitetom radne snage u BiH, te istakao potrebu za većom 
promocijom Bosne i Hercegovine kako bi se drugi investitori upoznali sa potencijalima BiH za ulaganje. 

Sastanku je prisustvovao i Jasmin Adilović, predstavnika USAID/Sida GOLD projekta koji je predstavnike kompanije Socksmaker 
upoznao sa aktivnostima projekta GOLD i mogućnostima suradnje sa kompanijom.



Posjeta kompanijama Ingram dd Srebrenik i  
Tempoplast doo Srebrenik  »

Predstavnici Agencije FIPA Nina Pobrić i Gordana Radović su u četvrtak 12. februara 2015. godine posjetili kompanije Ingram dd 
Srebrenik i Tempoplast doo Srebrenik. Sastancima su, pored predstavnika FIPA-e, prisustvovali i predstavnici Općine Srebrenik 
Nusret Šerifović i Adnan Bjelić, te predstavnik USAID/SIDA GOLD projekta Jasmin Adilović. 
Direktor kompanije Ingram dd Srebrenik gospodin Hazim Bašić sa suradnicim predstavio je prisutnim njihovo iskustvo kada je 
u pitanju poslovno okruženje u BiH, govorio je o preprekama i problemima sa kojima se suočavaju u poslovanju i o planovima 
daljnjeg širenja.
Ingram dd Srebrenik ima dugogodišnje iskustvo u proizvodnji kamenih agregata, kreča, betona i betonskih proizvoda, te pruža 
elektro, mašinske i transportne usluge. Trenutno zapošljava 170 radnika. U sastavu kompanije se nalaze dvije fabrike i to, Fabrika 
kreča sa pogonom hidratizera i Fabrika betonskih elemenata, kao i dva rudnika, Površinski kop “P.K. Drenik” i Površinski kop “P.K. 
Duboki potok”. 
Kompanija planira u narednom periodu otvaranje nove fabrike za proizvodnju suhog maltera-fasade, zatim nove krečane, te 
širenje postojećih kapaciteta.Sastanak u kompaniji Tempoplast je održan sa direktorom kompanije gospodinom Fatihom Yavuzom 
i njegovim suradnicima. Kompanija TempoPlast je članica internacionalne grupacije koju čine kompanije Yavuz International 
Company iz Turske, zatim Yavuz doo Bosna i Hercegovina, Tempoplast BiH i Tempoplast Srbija.Kompanija se bavi proizvodnjom 
kvalitetne i inovativne PVC stolarije. U posljednjem periodu, nastavila je širenje svojih aktivnosti i investiranje u Bosni i 
Hercegovini, tako da se ubrzo očekuje otvorenje nove fabrike u Živinicama i Brčkom. Svoje proizvode izvoze na tržište Hrvatske, 
Srbije, Italije, Austrije i Singapura. Iz kompanije ističu da su kvalifikovana radna snaga, sigurno okruženje, blizina tržišta Europske 
unije, te bilateralni sporazumi, prednosti Srebrenika, ali i kompletne BiH prilikom privlačenja potencijalnih investitora.
Ova posjeta je realizirana kroz Suradničku mrežu za postinvesticionu podršku stranim investitorima u BiH.



 » Posjeta firmi Lucius d.o.o. Vitez  »
Predstavnica Agencije FIPA Tanja Bojović-Simić, zajedno sa predstavnikom Općine Vitez g. Arminom Varupom, je obavila 
Aftercare posjetu firmi Lucius d.o.o. Vitez gdje su razgovarali sa direktorom Matijom Marjanovićem. 

Lucius d.o.o. je firma koja se bavi recikliranjem i trgovinom, a kao strana investicija kroz zajedničko ulaganje sa švajcarskim 
partnerom Baskarad AG iz Wurenlingena je registrirana u februaru 2013. godine. Broje ukupno 10 zaposlenih i zadovoljni su 
poslovanjem u BiH. 

U odnosu na ostale tranzicijske zemlje, Bosnu i Hercegovinu smatraju konkurentnom destinacijom za ulaganja zbog poreskih 
olakšica, cijenovno konkurentne radne snage, te zbog cijene transportnih usluga. U narednom periodu planiraju nove investicije i 
zapošljavanje novih radnika.

Sastanak je održan u okviru Programa postinvesticione podrške stranim investitorima u BiH.



Predstavnici Agencije FIPA posjetili su  
fabriku Eko-M Srebrenica  »

Predstavnici Agencije FIPA i Općine Srebrenica posjetili su 26. februara fabriku za proizvodnju peleta Eko-M u 
Srebrenici u okviru Programa za postinvesticionu podršku stranim investitorima u BiH za 2015. godinu.

Tokom susreta sa generalnim direktorom i vlasnikom g.Mariusom de Wiltom i zamjenikom direktora gđom. Maricom 
Simić razgovarali su o njihovom iskustvu u poslovanju, preprekama i problemima sa kojima se suočavajuu BiH i 
njihovim budućim planovima.

Eko-M se nalazi u Zelenom Jadru u Srebrenici. Krajem prošle godine, poduzetnik iz Holandije Marius de Wilt je kupio 
fabriku u stečaju koja danas zapošljava 32 ljudi iz Srebrenice. Trenutni proizvodni kapaciteti prelaze 350 tona peleta.
Eko-M planira investirati ukupno 1,8 miliona KM u dalji razvoj i modernizaciju preduzeća.

Zadovoljan poslovanjem u BiH, g. De Wilt ističe da postoji veliki broj investitora iz Holandije koji su zainteresirani za 
ulaganje u BiH.

Novi vlasnik fabrike posjeduje veliko poduzetničko iskustvo u oblasti biomase.

Investicija vrijedna 20 miliona KM će biti 
realizirana u Kaknju »

U Kaknju će uskoro započeti izgradnja fabrike koja će vršiti toplinsku preradu životinjskih nusproizvoda sa ciljem 
proizvodnje animalnih proteina, te životinjske i tehničke masti.

Radi se o investiciji firme “Agroproteinka” Zagreb koja je u Kaknju osnovala firmu “Bioorganika” radi realizacije 
investicije ukupne vrijednosti od oko 20 miliona KM. Uz višemilionska ulaganja na području Kaknja ova investicija će 
rezultirati i značajnim brojem novih radnih mjesta.

U novoj fabrici neće biti spaljivanja animalnog otpada u Kaknju, dakle nema novih opasnih dimnjaka, a rad fabrike će se 
zasnivati na strogom poštivanju zakonskih propisa i normativa Europske unije koji se odnose na zaštitu okoline.
Izgradnja ove fabrike rezultat je povoljnog poslovnog ambijenta kojeg je kreirala Općina Kakanj i brojnih pogodnosti koje 
su osigurane za investitore.

Podsjetimo, u Kaknju je nedavno otvorena nova fabrika za proizvodnju madraca “Moj san”, a u toku je i izgradnja fabrike 
peleta.



Plan privatizacije u FBiH u 2015  »
Plan privatizacije Agencije za privatizaciju u FBiH za 2015. godinu obuhvata 14 preduzeća i to: Bosnalijek d.d. Sarajevo, 
Energopetrol d.d. Sarajevo, Energoinvest d.d. Sarajevo, Aluminij d.d. Mostar, Hidrogradnja d.d. Sarajevo, Remontni zavod d.d. 
Travnik, Šipad export-import, Željezara Zenica, KTK d.d. Visoko, Agrokomerc d.d. Velika Kladuša, Konfekcija Borac dd. Travnik, 
Fabrika duhana Mostar, PS Vitezit i Holding preduzeće Putevi BiH Sarajevo.



Misija FIPA-e »Agencija za unapređenje stranih investicija Bosne i Hercegovine je agencija koju je osnovalo Vijeće 
ministara Bosne i Hercegovine, a čija je osnovna zadaća :
- Privlačenje i povećanje priliva stranih investicija u Bosnu i Hercegovinu i poticanje postojećih 
investitora u zemlji na dalja ulaganja i širenje poslovanja 
- Poboljšanje saradnje između privatnog i javnog sektora, predlaganje mjera za unapređenje okruženja za 
investiranje, a s time i ekonomskog razvoja 
- Predstavljanje Bosne i Hercegovine kao zemlje poželjne za strane investitore

Usluge FIPA-e »Vijeće ministara Bosne i Hercegovine je zadužilo Agenciju za unapređenje stranih investicija da pruži 
podršku direktnim stranim investicijama i da olakša priliv stranih ulaganja u našoj zemlji. Agencija 
sarađuje s institucijama vlasti i investitorima, te pomaže nadležnim vlastima da poboljšaju zakonski 
okvir za strana ulaganja.  FIPA takođe pomaže investitorima da uspostave kontakte s javnim i privatnim 
sektorima BiH. Pokazatelji koji se odnose na priliv investicija, uspostava kontakata i studije privrednih 
sektora koje su izradili FIPA stručnjaci i nezavisni konsultanti, omogućavaju da investitori budu u 
potpunosti informirani o investicijskim mogućnostima koje Bosna i Hercegovina trenutno nudi. Osim 
toga, FIPA usko sarađuje i sa ambasadama i diplomatskim predstavništvima Bosne i Hercegovine, koji 
takođe mogu pomoći investitorima da istraže mogućnosti ulaganja u našoj zemlji.
FIPA pruža informacije, analize i savjete potencijalnim investitorima o poslovnom i investicijskom 
okruženju, uključujući:
- zakonodavstvo koje se odnosi na direktna strana ulaganja
- podsticaje koji se odnose na ulaganja
- ekonomska i poslovna kretanja u zemlji
FIPA identificira i predstavlja postojeće bh. mogućnosti za strana ulaganja : 
- investicijske projekte u fazi razvoja ili projekte koji su već spremni za realizaciju
- preduzeća u procesu privatizacije
- domaće firme koje traže stranog poslovnog partnera
FIPA pruža pomoć potencijalnim investitorima i onima koji su već investirali u zemlji kroz : 
- saradnju s javnim i privatnim sektorom
- saradnju s vladinim i nevladinim institucijama kako bi se olakšao privredni razvoj
- saradnju s lokalnim, regionalnim i međunarodnim organizacijama kako bi se poboljšalo okruženje za 
ulaganja

Da biste saznali više o uslugama FIPA-e, 
koje su besplatne, kontaktirajte nas  
direktno. »
Grbavička 4
71000 Sarajevo
Tel: +387 22 278 080
Fax: + 387 33 278 081
e-mail : fipa@fipa.gov.ba
www.fipa.gov.ba

Ured FIPA-e Banja Luka
Đure Daničića 1/III
78000 Banja Luka
Tel/Fax: + 387 51 226 180
E-mail: banjaluka@fipa.gov.ba

Ured FIPA-e Mostar
Rade Bitange 30
88000 Mostar
Tel/Fax: +387 36 558 815
E-mail: mostar@fipa.gov.ba

